Ein kristen skule si oppgåve i dagens norske samfunn
Dagens norske samfunn, korleis er det? Å kjenna si tid
Som kristne har vi fått eit oppdrag; å vera lys og salt i verda og slik gje evangeliet vidare til nye generasjonar. Resultatet av refleksjonen vår over dette oppdraget kan sporast i praksis på ulike arenaer som samfunnet, skulen, kyrkja og familien. Her skal vi konsentrera oss om skulen. Oppdraget står ved lag gjennom skiftande tider, men ein nødvendig samfunnsanalyse vil setja sine spor på forståinga av, og innsteget i, den praktiske utforminga. Det gjeld å forstå si tid og si oppgåve!

Kva samfunnsendringar må få konsekvensar for vår tenking og i neste omgang vår praksis?

Den viktigaste endringa etter mi vurdering, er overgangen frå ein einskapskultur, med kristendommen som ein dominerande majoritet, til ein pluralistisk kultur med ei marginalisert bibel- og vedkjenningstru kristendomsforståing. 

Ser vi på skulen, så var den «kristen» i den forstand at den gav genuin trusopplæring til alle barn. «Det elevene lærer i faget skal være grunnlag for deres tro og være rettesnor for deres liv».[footnoteRef:1] Dermed vart kristen tru og tanke ei felles folkeeige. I Norge kom tidsskiftet gradvis, med verknad som ein surdeig. Først ved at foreldra gav frå seg ansvaret for trusopplæringa til skulen – med støtte frå søndagsskulen, men skulen ville så ikkje driva dåpsopplæring,[footnoteRef:2] og med planverket av 1997 vart alle religionar og livssyn likestilte: «De samme pedagogiske prinsipper skal legges til grunn for arbeidet med kristendommen og andre religioner og livssyn… Faget skal gi kunnskap om, ikke opplæring til, en bestemt tro.»[footnoteRef:3] [1:  M87 s. 84]  [2:  Grunnskoleloven av 1969]  [3:  L97 s. 89] 


Med dette må kyrkja sjølv ta over ansvaret for trusopplæringa, enten gjennom eigne tiltak, og/eller ved en nysatsing på kristne friskular. I Norge krev ei slik nysatsing også ei nytenking. Skal skulen bidra i trusopplæringa, må det etablerast skular på barnetrinnet. Ungdomstrinnet, 8. – 10 klasse er for seint. Dette er det ein svak tradisjon for, og liten vilje til, innan den norske kyrkja og dei lutherske organisasjonane. No har det kome røyster som meiner at lokale kyrkjelydar innan den norske kyrkja må starta friskular like frå første klasse.[footnoteRef:4] Dette vert motivert ut frå at det er slutt på den tida at statskyrkja skal ta vare på einskapsskulen. Marginaliseringa  av kyrkja akselerere om den ikkje er på barna sin arena. Men uansett om ei slik ansvarsendring lukkast, så representerer endringa i den offentlege skulen ei vesentleg frontavkorting når det gjeld kristen påverknad i det offentlege rom. Denne avkortinga går langt ut over det som er genuin trusopplæring. Den spreier seg inn på ei rekke områder av samfunns- og kulturlivet og forsterkar utviklinga som fører til at vår kristne kulturarv forvitrar.  [4:  Ellen Hagemann: Kirken bør bli skoleeier. I Vårt Land 22.10.14] 


Eg skil mellom kommunale skular og dei kristne friskulane. Dei kommunale har no i praksis eit pluralistisk grunnlag for verksemda si, sjølv om planverket gir føringar som framleis favoriserer den kristne kulturarven vår. Pluralismen er nødvendig i eit demokratisk samfunn med vaksne aktørar, men den er handlingslamma som grunnlag for oppseding av barn. Skal skulen verka dannande for barn, må den velja grunnlag og retning for verksemda si. Pluralismen krev ikkje at ein tar stilling, for eit val utelukkar ikkje eit anna. På den måten blir nødvendigvis spørsmålet om sanning tona ned. I dag snakkar alle om verdiar. «Eg trur på verdien av verdiar,» seier det nytruande mennesket. Ved å plassere kristendommen inn under etiketten verdi, så kan prisen bli at berre bestemte sider av kristendommen slepp inn. Først og fremst reinsa for det som særmerkjer kristentrua, som trua på Gud som skapar og frelsar, Jesus som vegen, sanninga og livet, sanningsspørsmålet, bøn og lovsong og den sakrale sida. Vi står i fare for å få stigmatisert den delen av kristendommen som står fram som levande religion i tru og tilbeding. 

Vidare skaper dei ulike religionane og livssyna forvirring i staden for tryggleik med sine motstridande svar på barna sine spørsmål. Ein aksepterer at fleire sanningar lever ved sida av kvarandre. (Jf. homofilt samliv) Ein ser her sanning som noko midlertidig og vi er på veg mot ein syntese, eit «forsona mangfald». Problemet er at slik ser ikkje kristendommen på sanning. Slik fører den offentlege skulen barna gradvis mot relativisme både på det etiske og det religiøse området. 

Det er primært dei kristen friskulane som kan gå i ei anna retning.  Vi må prøva å forstå den postmoderne tenkemåten, men vi kan ikkje akseptera den som kontekst for oppsedinga. Gjer vi det, så aksepterer vi «sammenhengsløsheten» og med den «kommunikasjonsløsheten» seier Løgstrup. Og han legg til; «Å affinde sig med pluralismen er åndelig dovenskab».[footnoteRef:5] Men den er verre enn dovenskap, for utan samanheng og kommunikasjon er kvar pedagogisk oppgåve umulig og meiningslaus. Vi har difor ikkje noko val. Skulen må leggja eit menneske- og verdisyn til grunn for arbeidet sitt. Med eit kristent menneskesyn kan desse skulane gå elevane i møte.  [5:  K. E. Løgstrup: Skolens formål fra: Løgstrup: Kærlighed og solidaritet. Essays. Gyldendal 1987 s. 51
] 


Friskulane har altså ei oppgåve i å føre vidare kristen kulturarv i eit sekularisert samfunn. Slik får skulane ei forsterka oppgåve i å halda fram sentrale demokratiske rettar som trusfridom, åndsfridom og toleranse for ulike religionar og livssyn. Denne oppgåve vart for nokre år sidan løfta frem frå uventa hald då Jürgen Habermas fekk Holbergprisen i Bergen og i sitt foredrag uttalte: «Den liberale stat har en egeninteresse i å forløse den religiøse stemme i det offentlige rom, for den kan ikke vite om det sekulære samfunn ellers ville hindre seg selv i å få del i kjerneressurser for skapning av mening og identitet»

Vi kan vurdera denne utviklinga som eit tap – med ulike styrke i adjektiva vi knyter til – for kristendommen si påverknadskraft i samfunns- og kulturliv. Eller sjå det heile som ei mulig  nyorientering, eit «overgangsvindu» for eit realistisk møte med ei ny tid. Det vi «tapte» er nemlig ikkje berre eit tap for kristen tru og tanke, men også ei frigjering frå ei stadig stramare tvangstrøye. Kampen for ein kristen einskapskultur i eit stadig meir pluralistisk samfunn førte på den eine sida til eit demokratisk underskot og på den andre sida til kompromiss som meir og meir utvatna det genuint kristelege. Fri frå tvangstrøya kan vi som kristne venda tilbake til kjernen i vår kristne tru og med frimod spreia den glade bodskapen, utan eit strategisk sideblikk til om dette er politisk lurt.

Vi må altså rekna med den nye pluraliteten. Det går ingen veg tilbake til einskapssamfunnet. Ein kan då gå under på to måtar. Ein kan låsa seg inne. Det er sektvegen. Eller ein kan ta alt det nye innover seg på en identitetsdrepande og sjølvutslettande måte. Det er omtrent like ille. Men  det  finnes ein tredje veg. Den heiter «Sanninga tru i kjærleik». Det er eit fruktbart livsprogram, og det tar vare på breidda på ein sivilisert måte. 


Kva legitimerer kristne skular. Lovgrunnlaget for eit oppdrag i eit demokratisk samfunn
Ein demokratisk stat vil setja grenser for eiga bruk av makt og ikkje nytta denne til å sikra ein fleirtalsideologi i åndelege spørsmål. Dei "åndelege spørsmåla" som mindretalet sjølv ønskjer å stella med, har oftast vore knytt til områda undervisning og oppseding.  Det er ikkje rart, for der vert dei mest brennande spørsmåla reiste; kva ånd skal råda i skulane våre, kva tankar skal dei unge møta, kva livssentrum skal dei unge få orientera seg ut frå? 

Om dette har Kjell Bondevik gjeve oss sitt testamente.[footnoteRef:6]  [6:  Ot. prp. nr. 61 (1968-69)] 

" ...skolen er hjemmets forlengede arm. I enhver diskusjon om oppdragelse av barn er utgangspunktet foreldrenes rett og foreldrenes plikt… Samfunnet griper her inn i det dypeste og fineste forhold som eksisterer på denne jord, nemlig forholdet mellom foreldre og barn. Nettopp derfor skal skoleloven gi den størst mulige frihet...Det er demokratiets nerve at spesielt i åndelige spørsmål er det noe som heter midretallets rett. I disse saker lar flertallet også mindretallet få rettigheter. Hvor mindretallets rett ikke aksepteres i åndelige spørsmål, der er det intet demokrati. En demokrat krever frihet for dem som er uenig med ham."
	
Dette er i samsvar med FNs menneskerettserklæring med ymse tilleggsprotokollar som Noreg har slutta seg til. Vi tek med eit sitat:
"Ingen skal nektes retten til utdannelse. Når staten utøver funksjoner som den påtar seg på oppdragelsens og undervisningens område, skal den respektere foreldrenes rett til å sørge for slik oppdragelse og undervisning i samsvar med deres egen religiøse oppfatning og livsanskuelse."[footnoteRef:7]  [7:  Tveiten, T.: Statens makt - samvittighetens frihet. Fast Grunn 1980] 


Ingen veit betre enn foreldra kva som tener til beste for barna. Når då ein organisasjon, kyrkjesamfunn e.l. startar og driv frie kristne skularar, så er det prinsipielt å forstå som at dei hjelper foreldra til å få realisert oppsedingsønskja sine. Dei forvaltar foreldra sine rettar til å syta for barna si oppseding. 

Ser vi til Danmark finns der ei felles haldning hjå foreldra i privatskulane. Skule er noko ein vel, og då vel ein det beste for barna sine - sjølv om ikkje andre vil eller kan gje det same til barna sine. Ein vil m.a.o. ikkje "ofre sit barn for abstrakte ligheds- og solidaritetsidealer, når det gælder opdragelse og undervisning".[footnoteRef:8] [8:  Teglbjerg i Skolen i norden, nr 1/93] 


Tanken om "det frie skulevalet" som eit viktig demokratisk prinsipp kan formulerast i tre hovudprinsipp:
· Det er undervisningsplikt (ikkje skuleplikt), men foreldra har rett til å velja korleis denne skal oppfyllast.
· Samfunnet er forplikta til å gje det frie skulevalet eit reelt innhald gjennom lover og tilskotsordningar som sikrar alternative skuleformer tilnærma økonomisk likestilling med den offentlege skulen. 
· Dette lovlege og subsidierte pluralistiske mangfaldet skal avbalanserast av nokre få men sterke vilkår for å få statstilskot. 

Familien som institusjon har kanskje gjennomgått den største endringa dei seinare tiåra gjennom eit funksjonstap der samfunnet har overtatt og institusjonalisert barndom, ungdom og alderdom. Slik er foreldra sitt ansvar for oppseding og omsorg blitt utydeleg og vanskeleg å følgja opp, til det i situasjonar er tatt frå dei, eller dei frivillig har overgjeve det til andre. Men skal ein rett lukkast i friskulane, så må foreldremandatet formidlast til foreldra og dei må få sin rette respekt frå friskuleleiarar/-lærarar/-eigarar. Dei må myndiggjerast![footnoteRef:9] [9:  T. Nordal (2003) Makt og avmakt i samarbeidet mellom hjem og skole. En evaluering av Reform 97. NOVA-rapport nr 13. Oslo] 


Ei tredelt oppgåve. Å kjenna si oppgåve
Tradisjonelt har ein lagt til grunn at ein kristen skule har eit kulturoppdrag, ut frå skapartanken i 1. Mos.[footnoteRef:10], og eit misjonsoppdrag ut frå misjonsbefalinga.[footnoteRef:11] Utforminga av desse oppdraga har variert ut frå den konfesjonelle forankringa; ei luthersk regimentlære, ei reformert vektlegging av gudriketanken, eller eit katolsk syn der misjonsoppdraget er flytta ut av skulen og inn i kyrkja sitt rom.[footnoteRef:12] [10:  1. Mos 1, 26-28]  [11:  Mat 28, 18-20]  [12:  Sandsmark (2015) Ulike kristne skoletradisjoner. Upublisert.] 


Desse oppdraga vil også påverkast av dei samfunnsendringane som er skissert over. I tillegg kjem det stadig tydelegare fram eit tredje diakonalt oppdrag for dei kristne skulane.[footnoteRef:13] Dette oppdraget er ikkje nytt, men det har endra karakter og må no lyftast fram som ei tredje oppgåve for friskulane. Vi skal sjå på desse tre oppdraga: [13:  B. Kvam (2013) Dei kristne skulane sitt diakonale oppdrag i t. Flateby (red) Tydelig kristen skole Lunde forlag] 

Kulturoppdraget – Danning
Kulturoppdraget går ut på å gje barna det dei treng for å leva eit fullverdig liv i denne verda. Samstundes skal dei få skjerpa sansane og motiverast til å skapa vidare på det skaparverket som Gud har gjeve oss. Kort sagt alt det som ligg i begerpet danning. Å dannast betyr å bli gjort merksam på dei tradisjonane vi er ein del av, læra av dei, fornya dei og gjere dei personlege. I vår skuletradisjon har vi kalla dette for oppseding, men i siste lovrevisjon er danning brukt i føremålsparagrafen.[footnoteRef:14] Det set fokus på at eleven skal vera ein aktiv medspelar i si eiga utvikling.  [14:  Opplæringslova §1-1] 


Danning er då ei nødvendig oppgåve for alle skular, men for dei kristne friskulane byggjer den på eit kristent livssyn. Ei tankerekke for denne oppgåva kan vera:[footnoteRef:15] [15:  Teser til ein kristen pedagogisk antropologi, NLA 1989] 


· Mennesket treng oppseding 
I alle kulturar har det vist seg nødvendig at ein tek ansvar for barna og gjev dei omsorg. Barnet har rett til å få vera barn - rett til å venta at nokon vil syna veg. Difor må nokon ta på seg oppgåva å vera oppsedarar, vera slike som går føre og  lever det dei lærer. Her gjeld Ibsen sine ord: " Ei tusen ord seg prenter som en gjernings spor."

· Oppseding er å føra barn og unge inn i vår kulturforståing.
Mennesket kan ikkje forstå seg sjølv utan å kjenna si historie. Det er nett ved å finna sin plass i historia at ein kan finna seg sjølv. Slik er det vår oppgåve som oppsedarar å gje ei tolking av livet. Det kallar vi eit livssyn. Skulen si oppgåve er å gje eleven hjelp til å forstå seg sjølv og verda ikring seg innanfor ei slik ramme. Å forstå er å sjå heilskap og mønster i tilværet og å tileigna seg ei grunnhaldning til livet.
Men menneske i vår kultur kan heller ikkje forstå seg sjølv utan å kjenna den kristne tradisjonen. Det norske folk har ei felles forhistorie som er eit kultuhistorisk faktum. Difor kan heller ikkje menneske i dag formulera ei livstolking, eller eit livssyn utan å relatera det til kristendomen. Ein kan koma ut med eit positivt eller negativt tilhøve til kristen tru og tanke, men ein kan ikkje lata som om kristendomen ikkje var her.

· Den kristne bodskapen gjer krav på og tilbyr å fortelja sanninga om mennesket.
Kristendommen meir en ein tråd i vår kulturelle vev, eit bidrag til vårt pluralistiske mangfald og vårt fargerike fellesskap. Den veven vi vever på er Guds historie med oss.
Vi er i dag inne i ei kulturell oppløysing. Grunnen er at dei vesterlandske samfunna er i ferd med å missa det midtpunktet kulturen treng for ikkje å falla frå kvarandre. Fordi vi har misst den eine sanninga, har vi fått mange sanningar - fragment utan ein indre retningsgjevande samanheng.[footnoteRef:16] [16:  Bohne i I. Asheim (1979) Orientering i religionspedagogikken. Oslo s. 77 - 78
] 

I kristen tenking framstiller vi det ofte slik at livssynet gjev forståingsramme som verdiane hentar meining frå, og som gjer dei konkrete normene forpliktande for oss.
Guds ord fortel sanninga om mennesket. Difor må Ordet få lyda ved ein kristen skule. Lova og formaningane sine forpliktande levereglar må få kalla mennesket til ansvar, og danna grunnlaget for eit normskapande miljø. Ikkje som sur moralisme, men som glad etterfølging:

                  "Korleis skal ein ungdom halda sin stig rein?
                  Når han held seg til dine ord...
                  Når eg ferdast etter dine lovbod er eg glad.
som om eg hadde all rikdom...
Å, dine ord er søte for min gane,
betre enn honning for min munn...
Ditt ord er ei lykt for min fot
og eit ljos på min stig." ( Same 119 )

Vi må søkja djupare impulsar for oppsedinga enn dei vi finn på det horisontale planet. Vi treng eit vertikalt innslag som kan nå djupt nok til å forplikta samvitet. Berre då fostrar vi etisk handlande menneske.
· Mennesket er skapt til samtale med Skaparen og sitt medmenneske og til å erkjenna og forvalta skaparverket.
Mennesket kan ikkje forstå sin eksistens ut frå seg sjølv, men i sitt forhold til Gud i fire fundamentale strukturar; skaping, syndefall, frelse og forløysing. Mennesket sin grunnsituasjon er å stå andsynes Gud (coram deo).  Ein slik ståstad relativiserer og avgjer vårt forhold til andre menneske, til oss sjølve, ja, til heile skaparverket.[footnoteRef:17] [17:  Kaufmann, H. B. (1985) , Å lære å se hva barn trenger. Norsk omsetting av Stein Wivestad, NLA s. 5] 

Skal mennesket læra å erkjenna og forvalta skaparverket, må dette få pedagogiske konsekvensar for kunnskapstileigninga. Kva bør vi spørja etter i vurderinga av eit undervisningsopplegg? Mangt kunne seiast om det, men fokus må vera på eleven si læring og då læring som byggjer danninga. Vi kan kalla det dannande utdanning. Det er ikkje berre spørsmål om kva eg kan læra, men kva er verd å læra? Sidan då elevane er ulike, må undervisninga tilpassast eleven slik at det det heile vert meiningsfult. Meiningsfulle kunnskap vil vera den kunnskapen som kan gjerast personleg. Skulen kan også stimulera refleksjon gjennom samtale og handlingsberedskap. I ein kristen skule må også arbeidet med læringsmiljøet vera ei prioritert oppgåve. 
Det er særleg to forhold i samfunnsutviklinga som krev ekstra merksemd når det gjeld kulturoppdraget. Det første gjeld den auka sekulariseringa, der Gud vert fråverande. Det inneber at fag og emne vert ikledd eit ideologisk- og livssynsmessig tankegods som vil hindra elevane å integrera ei kristen forståing. Difor må kristent livssyn forstått som menneskesyn, verdisyn, og virkelighetsoppfatning, aktualiserast i dei ulike faga. 
Det andre er å møta den ekstreme individfokuseringa gjennom bygging av relasjonar mellom menneske, empati og eit ansvarsmobiliserande miljø.
Nedbrytinga av relasjonane skjer som følgje av ei systematisk favorisering av den einskilde sin valfridom på bekostning av ansvar.[footnoteRef:18] Du er fri til å dra din kos, men knapt så fri til å bli. Fridomen er for dei friske, velståande og mektige. Medan vi i skuggen av individualismen finn dei ufødde, dei fattige, dei kronisk sjuke, dei eldre - og barna.  [18:  Schluter, M. og Lee; D.(1993).The R factor. Hodder & Stoughton Religious] 

Men våre relasjonar til andre menneske til lokalmiljøet og til skaparverket elles er kritisk viktig for mennesket sin livskvalitet og identitet, for vårt sjølvbilete, for våre sosiale ferdigheter, for vår følelsesmessige stabilitet og for vår moral. Dette er naglane og boltane i sjølve samfunnsbygget. 
Vi lever ikkje berre i relasjonar, men også for dei. Dei nærer oss, dei former oss og dei held oss i sjakk, i smerte og i glede.
Vi kjenner att dei organiske menneskebilda i Det gamle testamentet; «eit tre planta ved rennande vatn»[footnoteRef:19]. Her står mennesket fram som ein knute i den store livsveven, meir enn som flytteklare brikker i eit økonomisk spel.[footnoteRef:20]  [19:  Salme 1,3]  [20:  Sjå fem nøkkelfaktorar for å skapa nære relasjonar i Schluter, M. og Lee; D.(1993).The R factor.] 

· Postmodernismen 
Vår postmoderne kultur er ein hyperpluralistisk kultur som er oppsplitta og fragmentert, prega av forandring, relativisme og individualisering. Oppsplitting og nedbryting av identiteten vert ytterligare forsterka av mediesamfunnet, eller «flimmersamfunnet». 
Stikkordsmessig kan vi omtala det postmoderne, pluralistiske samfunnet som
· tilbodssamfunnet - ta meg, spis meg, søk meg, opplev meg, Dette skaper ein straum av forventningar, draumar og utopiar som det er umulig å leve opp til. Derfor fungerer alt dette som ein målestokk for vår individuelle mangel på suksess.
· individualistane sin tumleplass for det frie og autonome mennesket– men er ein fri til alt, kva vil ein då?
· dei vellukka sin tidsalder - dei flinke, rike, vakre og friske sin arena
· institusjonalisert oppvekst, alt tilrettelagt – hjelpelaus og avhengig.   Vi er i ferd med å få ein ny ungdom med bakgrunn i det C. Lasch[footnoteRef:21] kallar ein narsissistisk kultur. Mennesket blir ikkje i stand til å ta på seg ansvar, til realistisk sjølvvurdering og til langsiktig målretta åtferd. Når fortida er uklar og framtida usikker, er det tryggast å røma inn i øyeblikket. Mange lever som i ein parentes, avskjerma frå fortid og framtid. [21:  C. Lasch (1982) Den narsissistiske kultur. Pax forlag] 

· kulturell frisetjing - ein ny generasjon unge er lauskopla frå sosial og kulturell tradisjon. Oppløyste relasjonar og avskorne røter. Overleverte verdiar og normer blir verdilause. I staden søkjer ein å tilfredsstilla behova sine - her og no.  «I sannhet, det er et grunnleggende trekk ved det å være menneske, at det alltid peker og er rettet mot noe annet enn seg selv,» seier Victor Frankl[footnoteRef:22]. Mennesket som høgste autoritet, vil føra til ei binding i ei vilkårleg og relativ vurdering. Når individet slik blir lausrive frå sin historiske og kulturelle bakgrunn, vil det på ein heilt ny måte bli overgitt til miljøet kring seg - og til seg sjølv. [22:  V.Frankl (1971) Vilje til mening. Hvordan kan nedbrutte og utilfredse mennesker
finne ny mening i livet? Gyldendal norsk forlag. s.27  ] 

· Subjektivering - Dette stadige kravet om å finne oss sjølv i ulike situasjonar, fører inn i sjølvsentrering, der den einskilde sine følelsar og behov blir utgangspunkt og mål for alle ting. Kvar legg opp sitt eige liv etter smak og behag. Alle ropar på «verdiar», men verdiane blir då personlege rettar som blir løfta opp over kvar diskusjon. Dei blir personlege val, eller ein skaper dei, men ein finn dei ikkje for dei er ikkje objektive, berre subjektive.

Det kan teiknast eit dystert bilete av det postmoderne samfunnet og dei oppvekstvilkåra som vert bydd fram for barn og unge der. Kanskje er det for negativt? Nokon vil kanskje seia at dei barna vi får å gjera med på våre kristne skular, eller i våre kristne heimar, kjem frå ein heilt annan bakgrunn. Likevel, barna lever i denne verda og vi kan ikkje skjerma dei ut. Og dessutan, kan vi ikkje prega eit samfunn som vi har meldt oss ut av - om det var mulig. Derfor teiknar eg denne bakgrunnen for å framheve ein kristen lærar si viktigaste oppgåve i samfunnsperspektiv; å være oppsedar. 
Det gjeld å stå mot dei lettkjøpte svara og arbeida seg frem mot eit reflektert standpunkt. «Det mest vellykkede tyranni er ikke det som bruker vold for å sikre ensretting, men et regime som fratar oss bevisstheten om at det finnes andre ideal og andre muligheter og at vi har et valg.»[footnoteRef:23] [23:  A. Bloom i Ø. Andersen Samtiden 2/89 s 47] 

I den samanhengen er det ei hovudoppgåve i oppsedinga å byggja opp ein motkultur og slik visa at det er andre måtar å tenkja, leva, prioritera på enn det politisk korrekte.
Både heimen og skulen si oppgåve er å innforliva barna i rammer som kan gi samanheng og tolka og strukturera mangfaldet av inntrykk og påverknad. Utan slike heilskaplege og samlande rammer vil medie- og marknadskulturen og den postmoderne vrimmelen gi den pregande påverknaden. 
Samfunnet har mange kunnskapsformidlarar, men få oppsedarar. Den oppsedarfunksjon som lærarane er pålagt, er langt viktigare og vanskelegare enn funksjonen som undervisar og kunnskapsformidlar. Vårt største problem i dag er ikkje at vi manglar kunnskap, men at vi manglar klokskap. Den kloke er i stand til å sjå muligheter i dei fleste situasjonar, og i dei fleste personar. Slik vil ein klok person og vera berar ein håpsdimensjon. Den kloke kjøper den laglege tid, til å handla/tala, eller la det vera. Vi bør derfor bruke tid til å tenkja gjennom og drøfta kva kunnskapen vi faktisk har skal brukast til. 

Misjonsoppdraget – Å gjera Jesus kjend
Det er naturleg å starta med Ole Hallesby sin artikkelserie ”Indremissionen og den nye tid” i 1912.[footnoteRef:24] Her skisserte han eit kristent skuleprogram som førte til etablering av ein flora av kristne skular, mellom anna ein ny kristen lærarskule i Oslo, Kristelig Gymnasium, og fleire kristelege ungdomsskular (folkehøgskular). Visjonen var kristen innsats ved personleg kristelege menneske på alle viktige samfunnsområde.[footnoteRef:25] Kvar denne innsatsen vart sett inn var meir ei strategisk enn ei prinsipiell vurdering, poenget var å nå dei unge med evangeliet gjennom skuleverksemd.  [24:  Artikkelserien kom samstundes i For Fattig og Rik, Sambaandet, Norsk Misjonstidende,Hyrden, Kristelig Ugeblad og Samleren.]  [25:  Tveiten, Asbjørn (1994): Private lærarskular 1890-1947. Bergen: Norsk Lærerakademi s. 96f.] 

Den gongen var det eit rikt kristenliv kringom i bygd og by så dei unge kom ofte til dei kristne skulane som mogen frukt klare til å haustas for Guds rike. I dag er dette ein lengre prosess, m.a. pga. sviktande bibelkunnskap, som medfører at skulane må bruka mykje tid og krefter på å gjera Jesus kjend. 
I ein kristen skule skjer ei kristen oppseding og ei kristen tradisjonsformidling som har eit trusintegrerande siktemål. Oppsedinga kan førebu for evangeliet. Den skaper dei ytre føresetnader for at evangeliet kan verta høyrt. Trua treng at vi lærer noko om evangeliet. Vi kan ikkje læra barn å tru, men vi kan læra dei om trua. Vi søkjer ei totalformidling der den kristne bodskapen ikkje vert bunden, men kan fungera etter sin intensjon. Den kan venda seg til heile mennesket; kjensle, intellekt og vilje, ja, også tiltalen og kallet i Ordet til omvending og tru slepp til. I eit totalmiljø legg ein vinn på å skapa samanheng og integrasjon. Det ein lærer i kristendomstimane møter ein aktualisert i forkynning i skuleandaktane og levd ut i samværet med lærar og elev. Elevane kan møta kristendomen i funksjon - både høyra og sjå den - vera vitne til evangeliet si kraft i liv og teneste, oppleva bøn og lovsong. 
Den kristne oppsedinga har sitt kjenneteikn i tilgjevinga. Evangeliet sine ord om tilgjeving må få nedslag i våre ord om tilgjeving. Slik blir det skapt ein ny atmosfære i skulen. Tilgjevinga fører oss inn att i fellesskapet, vi kjenner oss aksepterte og trygge. Denne kviler på noko utanom eigne prestasjonar, difor er den så total og frigjerande.

Korleis gjera Jesus kjend for elevane? Kva reiskapar har ein til dette ved ein kristen skule?
· Forkynning som pedagogisk handverk
Med pedagogisk handverk forstår eg kva metodar ein tek i bruk i forkynninga, eller i den spesifikt kristelege formidlinga i skulen. Bak denne metodetenkinga ligg sjølvsagt ei forståing av misjonsoppdraget i målsettinga.
Forkynning i Bibelen dreier seg om ein bodskap og ein som roper den ut. Tekstar, både i KRLE og i andre fag kan ha karakter av bodskap. Forkynning som berøring av Gud[footnoteRef:26] skaper eit grunnlag for danning og læring. [26:  Dan. 10,10-11] 


Undervisning er tilrettelegging med sikte på danning. Det er alltid ein vilje, ein intensjon med påverkande konsekvensar i  undervisninga. Difor viktig å sikra tankefridom og toleranse. Det kan skje  gjennom å vera kompromisslaus sakleg og ved å la undervisninga ta farge av objektet gjennom innleving i stoffet.
Forkynning kan så koma inn i undervisninga ved at læraren brukar stoffet ein har arbeidd med, som utgangspunkt for ein appell e.l. Dersom dette er med å levendegjera det som er teksten si hovudsak, er det ekte undervisning. Læraren kan også hjelpa elevane til å sjå kva teksten seier. Målet er at eleven skal oppleva teksten som aktuell tale inn i sin situasjon. Teksten skal «tale», ikkje læraren.
I dei kristne skulane vil vi at det elevane lærer i kristendomstimane - og elles i all verksemd i skulane, skal vera til grunnlag for trua. Eller være livssynsdannande. I undervisninga er det ikkje tale om forkynning som form (andakt o.l.), men stoffet i undervisninga kan ha ibuande  element som utfordrar eleven. Vi kan altså skilja mellom forkynning som oppdrag og som spontan hending. Vi skal merka oss at denne spontaniteten ofte er knytt til læraren sin måte å vera på.  Ingen som har ei overtyding eller er personleg engasjert i eit stoff, kan la vera å «forkynna» når han snakkar om saka til andre. Dette kallar vi engasjement! Å vera eit levande menneske! Å vera forbilde for elevane!

Forholdet mellom oppseding og vekking er her eit interessant tema som eg dessverre ikkje kan gå nærare inn på. Berre understreka at vi saknar vekkingsmomentet i religionspedagogikken i norsk tradisjon.. Det er no som før vekstsynspunktet som dominerer. Det fangar ikkje opp tvil og anfekting som eit normalt og nødvendig ledd i kristenlivet p.g.a. den harmoniske og konfliktfrie veksttanken. Her kan den eksistensialistiske møtepedagogikken ha viktige bidrag til ei meir balansert tilnærming.
Bruk av Ordet er fundamentalt og kan ikkje erstattast av noko anna. Difor vert forkynning av Ordet avgjerande fundament for heile skuleverksemda. Bodskapen er unikt fordi den handlar om Gudsopenberringa i Jesus Kristus. 
Men er det slik? I tilfelle, korleis brukar vi Ordet i skulane våre?
Vi brukar det i kristendomsundervisninga, og her vil eg tru vi brukar ulike metodar alt etter eigenarten til stoffet. Problemløysning, kunnskapsformidling osv. Men dersom evangeliet er ein bodskap om noko hemmeleg som «ikkje kom opp i noko menneskehjarte» - ein bodskap som vil bli ropt ut til menneske som ikkje spør etter den - ein bodskap som sjølv vil skapa dei problema den gjev svar på, då er det mange metodar som kjem til kort. Eg tenkjer særleg på problemløysning, eller konstruktivisme der ein ikkje finn, eller oppdagar sanninga, men konstruerer, eller skaper den sjølv.  Slike metodar får ikkje fram eit evangelium som vil vera ein autoritativt bodskap frå Gud til barnet.
Men no er det skulen si oppgåve å granska og finna samanhengar. Det er skulen si oppgåve å bruka elevaktive metodar som gjer at læringa blir personleg for eleven. Difor er det viktig at Ordet får lyda som lov og evangelium i skulen slik at den kunnskapen ein får i faga blir kopla til verdiar og livssyn. Dette leier til det synet at i en kristen skule er det forkynninga som er det fundamentale som fører til at læring kan verka dannande på barna. 
· Lov og evangelium i møte med barn og unge.
Først og fremst gjeld det at Ordet blir forkynt, at Kristusbodskapen når fram til barna. Vidare gjeld det at læraren lever synleg med si Gudstru i alle fag og samanhengar og ikkje trekkjer seg tilbake til ein kunstig og unaturleg nøytralitet som sender barna frå seg med berre rein faktakunnskap. Enten er ein eit levande vitne om evangeliet i alt ein gjer, eller så er ein ikkje eit vitne i det heile. 
Gjennom evangeliet kjem det noko nytt inn i læraryrket, både for læraren si eiga sjølvforståing og for forståinga av barna. Det læraren gjer som oppsedar, det gjer han som eit Guds barn og ein Jesu Kristi tenar, dvs. «i Herren». For overalt der det i Jesu namn blir tilgjeve, blir det båre fram vitnemål om at læraren ikkje er Herre over barnet, men at han saman med barnet står under same Herre. Av hans kjærleik og av hans gåver er det dei får leva saman begge. 
Læraren står ikkje over barnet som i den gamle autoritære pedagogikken. Han står heller ikkje ved sida av barnet som ein vennleg rådgjevar og arbeidskamerat slik vi møter det i reformpedagogikken. Han er heller ikkje berre formidlaren som skal arrangera eleven sitt møte med  det gode, sanne og vakre. Men han står saman med barnet under Gud og der i felles lydnad mot Guds ord og felles mottaking av Guds gåver – det gode, sanne og vakre.
Dette viser seg også i straff problemet. Ei oppseding under evangeliet kan ikkje kopla ut straff. Vilje til tilgjeving hindrar ikkje straffa, men gir den ei djupare meining. Læraren held fast på samfunnet med det barnet som han må straffa i tilgjevande kjærleik. Slik kan ein vinna over det vonde med det gode. 
Barn treng å verta innlemma i ei trosverd slik vi møter den i ein levande kyrkjelyd. Der skole og kyrkje spelar så nær at dette er mulig, så er det det beste. Men ein kristen skule kan la barna møta levande element av det konstituerande og fundamentale frå livet i kyrkjelyden. 
Forkynning av Guds ord er nemnt. Det kan i skulesamanheng skje gjennom skuleandaktar. Her kan også bøna og songen få rom. Det kan den også i klassen der barna sine bønneemne frå kvardagen kan bli bedt for på ein enkel måte, og der songen blir ein naturleg del av kvar time. Ikkje berre kristne songar, sjølvsagt, men også kristne songar, som dei minste barna gjerne må få glede av å læra utanåt. Eg tenkjer også på diakonien som i skulen kan utformast i teneste mot kvarandre og mot personar i nærmiljøet som treng det. 
Det ligg også eit potensiale i å bruka dei kristne høgtidene på ein pedagogisk god måte. Jul, påske og pinse, samt merkedagar for kvinner og menn frå kyrkja si historie ropar på kreativitet gjennom tverrfaglege opplegg. Forming, musikk, drama, litteratur kan gjera den bibelske bodskapen levande, stimulera både kjensler og haldningar og styrka fellesskap og samhald gjennom elevaktive læringsformer. 
Så er det verd ein ettertanke om vi verkeleg forkynner Jesus og evangeliet til dagens barn og unge. Har vi kanskje gått inn i terapiens rom, og vortne verande der?
I kristendommen er det snakk om ein frelsar som ordnar forholdet mellom menneske og Gud. I den psykologiske utgåva er mennesket godt - no gjeld det berre å få det godt. Det skjer gjennom ei ubetinga sjølvakseptering. Men dette er å tildela nåde utan tilgjeving - det er nemleg ikkje noko å tilgje. Psykologien kjenner ikkje etiske normer utover det som er naturleg, det naturlege er det gode. No er det ei diakonal oppgåve å byggja opp sjølvbilde til unge som slit, men det må ikkje skje på ein slik måte at det vert eit effektivt hinder for evangeliet. Difor må forkynninga, som reiskap i misjonsoppdraget, handla meir om Jesus sitt forhold til mennesket, enn om mennesket sitt forhold til seg sjølv. 
Det er i slike spørsmål dei frie skulane sin basis i bibelsk kristendom og av det eit kristent menneske- og verdisyn skal visa seg som ein surdeig i samfunnet. 

Diakonioppdraget – Oppbyggelse
Eg viser her til artikkelen min om Dei kristne skulane sitt diakonale ansvar[footnoteRef:27] og skal ikkje ta opp att for mykje frå den.  [27:  Kvam, 2013] 


Dagens norske samfunn utfordrar kristne skular til å gå inn i ei oppgåve med å utvikla ein diakonal didaktikk, der undervisninga skjer under perspektivet omsorg for den einskilde.[footnoteRef:28] [28:  E. Birkedal i Fauske, A.K. (2003) Mer enn ord. Ungdomsdiakoni i praksis. IKO-forlaget s 13] 

Søren Kierkegaard kallar dette «oppbyggelse»,[footnoteRef:29] eit uttrykk som skulle klinga kjend i kristne kretsar. Diakoni er omsorgsteneste, hjelp til å leva i ein livsfase med behov for støtte. Det er evangeliet i handling og kan uttrykkjast gjennom nestekjærleik og inkluderande fellesskap. [29:  Kierkegaard hjå S. Wivestad (2015) Utdanningsbegrepet - i dag, i går og i morgen i Brunstad, Reindal og Sæverot (red) Eksistens og pedagogikk U-forlaget] 


Difor har skulen ein diakonal funksjon. Den består i å ta vara på dei elevane som treng å bli sett, løfta og inkludert i fellesskapet. I Apg 6 møter for første gong diakonitenesta i kyrkja. Der vert det tala om dei «tilsidesette» enkene av gresktalande jødar. Eg trur at vår tids tilsidesette er å finna mellom barn og unge.
 
Ein kvar lærar veit at barn og unge treng omsorg, nokon meir ann andre Omsorg er på eitt vis eit diakonalt begrep. Dette er ikkje ei oppgåve ved sida av, eller i tillegg til, undervisning og andre «skulesaker». Det er ein måte å møta menneske på. I det daglege gjeld dette: blikket som ser kva den andre treng. Nokon treng tru på seg sjølv, andre treng grenser for eiga sjølvutfalding, alle treng kjærleik. 
«Utvid dykkar hjarto», står det i Bibelen.[footnoteRef:30] Inkluder den framande, den som fell utanfor interessefeltet, den som ikkje hevdar seg på rankinglista over dei mest attraktive, men som treng oss, vårt vennskap og vår omsorg. [30:  2.Kor. 6,13 i 1930 utåva] 


Drop outs. I kunnskapssamfunnet fører manglande kompetanse til at ein blir «sett til side». I dag er «drop outs» vår tids utfordring på dette området. Dei som fell ut, ser skulen som sitt problem. Her må i staden dei kristne skulane bli ein del av løysninga for desse elevane. Då Danielsen starta sin skule for over 80 år sidan var det diakonale prosjektet å hjelpa elevar med vilje og pågangsmot inn i skulen. Vårt prosjekt er å hjelpa elevane ut av skulen som oppreiste menneske med tru på seg sjølv og med framtid og von. 
Den framande. Det kjem flyktningar og asylsøkjarar til landet med annan kultur, språk og gjerne religion. Ein kristen skule skal ta imot den framande med respekt og omsorg. Eleven kan lett bli einsam og kjenna seg lite verd om ikkje skulen har ein ressursorientert pedagogikk. Dvs. at ein ser språkleg og kulturelt mangfald som ein felles ressurs som vert verdsatt i fellesskapet.[footnoteRef:31] Særleg når det gjeld religion, så er det få skular som har betre føresetnad til å forstå kva dette betyr for eit menneske, og vi ser at foreldre vel kristne skular for barna sine sjølv om dei ikkje deler kristen tru. Respekt for det heilage har tronge kår i eit sekularisert samfunn.  [31:  Hauge, A.M. (2014) Den felleskulturelle skolen. U-forlaget s11] 

Den fagleg svake eleven med IOP plan, eller som treng spesialpedagogiske tiltak. Det er mange slike elevar som søkjer til dei kristne skulane. Det skal vi ta som eit teikn på at den diakonale dimensjonen vert sett og etterspurd. Så er det nokre av skulane som får så mange slike elevar at ein maktar ikkje følgja opp alle. Skulen kan då stå i fare for å «bukka under», særleg om elevar utan slike behov trekkjer seg ut. Til dette er å seia at skal ein først døy, er det ein ærerik måte å døy på. Balanse i elevgrunnlaget er viktig og eg vil tru at eit tett samarbeid med kommunen som tildeler ressursar, og ofte «sender» elevar til friskulen, kan løysa mykje. 
Eleven som «hungrar og tørstar» etter omsorg. Familiar går i oppløysning? Ca 25 000 barn opplever kvart år at foreldra går frå kvarandre, enten ved skilsmisse, eller frå eit sambuarskap. Barna vert ofte kasta inn i konflikter med dramatiske konsekvensar for deira psykiske helse og evne til å takla dagens utfordringar. For mange av desse vil det å finna andre vaksenpersonar enn mor og far som dei kan knyta seg til, vera forskjellen på om livet «lykkes eller ikke», som Løgstrup formulerer det[footnoteRef:32].  I Norge i dag er det også fleire og fleire som føler seg einsame. Ein av tre ungdomar mellom 16 og 30 år føler seg einsame i ulik grad.[footnoteRef:33] Difor trengs inkluderande fellesskap.  [32:  K.E. Løgstrup: Den etiske fordring. Kbh 1957 s. 25]  [33:  SSB`s levekårsundersøkelse 2005] 


Eleven med skada sjølvbilde. Unge møter ei rekkje krav, både frå seg sjølve og andre. Krav om å vera perfekt, vellukka og koma seg opp og fram i verda. Ein må få med seg alt, vera med over alt, helst vera viktig og meistra det sosiale spelet til kvar tid. Ein skal vere lukkeleg heile tida. Dette står i skarp kontrast til ein røyndom som seier at det er vanleg at unge menneske har symptom på angst, depresjon, ete-forstyrringar eller utagerande åtferd i tidsavgrensa periodar.[footnoteRef:34] I møte med slike elevar har vi ein god bodskap: Du er elska og verdifull uansett kropp, manglande prestasjonar og kva det skulle vera du slit med. Du er elska slik du er fordi du er ein Guds skapning. Og så må orda våre følgjast opp i handling og haldning i møtet med eleven.  [34:  UKM 07/11 Det er både fint og krevjande å leva ] 

Eit poengtert; du er god nok, er viktig på eit menneskeleg, terapeutiske plan, men det må ikkje stå åleine slik at med det er forholdet til Gud i orden, uavhengig av Jesus og hans frelseverk. Gud elskar kvart menneske nett slik vi er, men skal denne kjærleiken få oss til himelen går vegen om Jesus. Slik må den diakonale dimensjonen spela på lag med forkynninga ved ein kristen skule. 
Det du gjev merksemd, gjev du kraft
Det er eit allment fenomen at det vi gjev merksemd, det gjev vi og kraft. Eit slikt fokus kan få positive, eller negative konsekvensar for den som fokuserer, for den som får merksemda retta mot seg, eller for begge partar. 

Vi veit alle at det er ikkje det same kven som seier kva til oss. Orda frå den som står oss nær og som vi har tillit til, har størst kraft i sin verknad, enten dei sårar, eller løftar oss. 

Ser vi dei små stega av meistring og positiv åtferd hjå barna og set fokuset der, vil det gje kraft til vidare utvikling. Fokuserer vi på feila, vil det føra inn i ein negativ spiral av svekka sjølvkjensle. Vi treng trygge og klare rammer for rett og galt i skulen, men la brot på desse rammene ha konkrete og kjende konsekvensar for barna. Då er det ikkje læraren som straffar, men konsekvensen av barnet si handling. Slik vert læraren fri til å fokusera på tilgjeving og oppmuntring til det gode og rette, og gjev kraft til vokster for barnet.

Den største av alle utfordringar lærarar står overfor i kvardagen er knytt til korleis eleven skal få dekka sine fundamentale menneskelege behov. Her kjem inn omsorg, respekt og ansvar. Desse omgrepa går på vårt menneskesyn, og set fokus på læraren sin væremåte. Det syn læraren har på eleven, vil verka inn på måten han møter eleven.
Skulen si diakonale oppgåve er eigentleg danning og oppseding slik skulen si oppgåve alltid har vore. Forskjellen ligg i dei unge sin oppvekstsituasjon i ein pluralistisk kultur. Institusjonane heimen, nærmiljøet og samfunnet er ikkje som før medspelarar som fører dei unge i same retning.
Kristeleg strategisk tyder dette at vi i vår argumentasjon for kristne skular, bør trekkja inn eit diakonalt perspektiv i tillegg til den kristne oppsedinga. Det vil seia at vi vil skapa skular der barn og unge kan få veksa og utvikla seg innan trygge rammer. Konkret kan vi styrka førebyggjande barne- og ungdomsvern gjennom å gje meir ressursar til kontaktlærar, slik at ein har tid til å følgja opp kvart barn. Vidare trengst auka ressursar til annan relevant kompetanse i skulen, t.d. helsesøster, spesialpedagogisk- og barnepsykiatrisk kompetanse. Vi treng i det heile ei heilskapsforståing av barna sitt oppvekstmiljø.

Vi treng kristne friskular!
Eg trur knapt vi kan overvurdera kva påverknad dei kristne friskulane har hatt på samfunnet ned gjennom historia. Fridomen har gjort at skulane kan profilera eit lærings-, forkynnings- og omsorgsfellesskap der Guds ord får verka dagleg med kall til teneste for Gud og medmenneske. 
Vi er vel samde om at verdsleggjeringa i samfunnet vårt har ein negativ effekt, men kva strategi brukar vi for å bøta på dette? Å spreia kristne jamt ut over samfunnet for å motverka sekulariseringa, har som føresetnad at desse lever og tenkjer kristeleg. Mange gjer det i dag. Men kor lenge vil ein makta å stå imot presset om det ikkje kjem frisk påfylling frå basar med fagleg og åndeleg fornying for tru og tanke? Kor lenge er det før sekulariseringa er kome til vegs ende i samfunnet vårt - om ikkje vi når barna med kunnskap om Gud og hans vilje?
Det er også eit faktum at dei frie skulane har løyst ut eit samfunnsbyggjande engasjement som vanskeleg kunne blitt frigjort innanfor stat og kommune. Derfor skal ein med frimod fortsetja å driva frie institusjonar og vita at ein gjennom dette arbeidet odlar verdiar som samfunnet ikkje kan vere forutan, men som det pluralistiske samfunnet gjennom sine institusjonar vanskeleg kan framheva. 

Bjarne Kvam

